
Uvod i problem istraživanja: Identifikacija vrsta mesa predstavlja ozbiljan problem analitičarima hrane, koji se suočavaju sa nezakonitim zamjenama skupljeg sa jeftinijim vrstama mesa, što ima za posljedicu obmanu krajnjeg potrošača. Identifikacija vrste i određivanje stepena obmane je uslov za regulisanje kontrole ovih proizvoda. Zbog toga je u istraživanju izvršeno prikupljanje uzoraka, analiza i obrada podataka o prisustvu nedeklarisanog mesa u mesnim proizvodima na tržištu Bosne i Hercegovine i odnos između deklarisanog i stvarnog sadržaja vrste animalnih proteina u mesnim proizvodima. 

Zadatak i cilj rada: Cilj rada je da se utvrdi odnos između deklarisanog i stvarnog sadržaja vrste animalnih proteina u domaćim i uvoznim mesnim proizvodima na tržištu Bosne i Hercegovine. 

Materijali i metode: Istraživanje je urađeno na uzorcima iz grupa mesnih proizvoda kod kojih je najveća vjerovatnoća zamjene mesa i to: usitnjeno meso, kobasice i konzerve. Analiza je rađena metodom ELISA (Enzyme Linked Immunosorbent Assay) za dokazivanje vrste mesa u termički tretiranim mesnim proizvodima uz upotrebu komercijalnih kitova (ELISA-TEK cooked meat speciation, ELISA Technologies, Inc. Florida, USA). Dobijeni rezultati su potvrđeni molekularno bilološkom metodom primjenom PCR-a uz elektroforezu na agaroznom gelu. Istraživanja su obavljena na Tehnološkom fakultetu Univerziteta u Tuzli, Zavodu za higijenski nadzor namirnica Veterinarskog fakulteta Univerziteta u Sarajevu i Institutu za genetičko inženjerstvo i biotehnologiju u Sarajevu. 

Rezultati i diskusija: Od ukupno ispitivanih uzoraka u 10,66% slučajeva deklarisana vrsta mesa nije odgovarala stvarnom sadržaju, pri čemu je pronađena vrsta mesa koja nije navedena na deklaraciji. U proizvodima iz grupe kobasica u 9,52% slučajeva deklarisana vrsta mesa nije odgovarala stvarnom sadržaju proizvoda, a u konzervama 15,38%. U proizvodima iz grupe usitnjeno meso, deklarisana vrsta mesa je odgovarala stvarnom sadržaju proizvoda i nije nađena vrsta mesa koja nije navedana na deklaraciji. Za uzorke u kojima je utvrđeno da sadrže vrstu mesa koja nije navedena na deklaraciji urađena je validacija PCR metodom sa kojom su validirani rezultati dobiveni ELISA metodom.

Zaključci: U Prehrambenim mesnim proizvodima na tržištu Bosne i Hercegovine, deklarisana vrsta mesa u 10,66% analiziranih uzoraka nije u skladu sa stvarnim sastavom proizvoda. Nedeklarisana vrsta mesa je više prisutna kod stranih proizvođača. U 18% od ukupno analiziranih proizvoda stranih proizvođača pronađeno je nedeklarisano svinjsko meso, dok je kod domaćih proizvođača u 5,12 % analiziranih proizvoda pronađeno nedeklarisano svinjsko meso. Nedeklarisana vrsta mesa je više prisutna u konzervama nego u ostalim grupama proizvoda kao što su proizvodi od usitnjenog mesa i kobasice.

